
■ (pocha) A Ramosch en l’En-
giadina Bassa è in auto da fur-
niziun rudlà mesemna senza
manaschunz davent d’in plazzal

da construcziun, quai scriva la
Polizia chantunala grischuna.
L’auto è glischnà 100 meters sur
in prà e siglì en ina paraid d’ina

chasa. Il vehitgel è vegnì donne-
già dal tut. Damai che l’auto ha
pers bler diesel, han ins alarmà
l’uffizi per l’ambient.

Ramosch: Auto da furniziun è glischnà en paraid-chasa
foto polizia chantunala griSchuna

■ noviTadS www.rTr.ch

■ l’aura

Cuira vul spargnar 
tar scolas da musica

Il program da spargn da la citad
da Cuira duai ussa era tutgar las
scolas da musica. Ellas duajan
survegnir mintg’onn 10% pli
pauc da la citad. Trais scolas fissan
pertutgadas: la scola da musica
Cuira, la scola da chant Cuira e la
musica da giuvenils. La scola da
musica Cuira retschavess 70 000
francs ad onn pli pauc. Tenor il
manader da la scola Urban De-
rungs, avess quai consequenzas
dramaticas. Ins stuessi auzar ils
custs per ils scolars. Per famiglias
cun bassas entradas fissi lura betg
pli pussibel da finanziar la scola-
ziun musicala da lur uffants.

En paregliaziun cun autras vo-
taziuns hai questa giada dà mo
ina pitschna opposiziun. Quai sa-
ja stà sapientiv, di Urban De-
rungs. Ins haja vulì tschertgar il
discurs cun las cusseglieras ed ils
cussegliers communals. Els hajan
scrit ina brev a tut las cusseglieras
ed ils cussegliers e sajan era stads
a las sesidas da fracziun, per dis-
cutar e persvader els. 

Albula/Alvra: 
Nagin cumbat per 

posts en suprastanza
La suprastanza transitorica da la
nova vischnanca Albula/Alvra ha
decidì, da manar tras l’elecziun da
la suprastanza communala ils 30 da
november a l’urna. Il mument hai
tants candidats sco posts. Per la su-
prastanza candideschan Sara Bal-
zer (enfin ussa suprastanta Alvag-
ni), Giatgen Augustin (enfin ussa
president communal Alvaschagn),
Rico Liesch (enfin ussa president
communal Brinzauls), Ivan Sonder
(enfin ussa suprastant Stierva), Reto
Crameri  jun. (enfin ussa suprastant
Surava), e Patrizia Zanini (enfin
ussa presidenta communala Casti).
Betg tut ils presidents communals
actuals han interess per in post. Na-
gin interess per in post en supras-
tanza han ils presidents commu-
nals actuals dad Alvagni Roland
Weber, Roman Brenn da Stierva e
Romi Caplazi da Surava. Gia elegì
è il president communal da la nova
vischnanca Albula/Alvra Daniel
Albertin da Mon. 

Lantsch: La posta 
mida en in’agentura

A Lantsch vegn serrada la posta
ils 4 da november. Ils 5 da no-
vember vegn averta in’agentura
da la posta en la butia Volg. Quai
scriva la Posta svizra en ina com-
municaziun. Ils lavurdis è la pos-
ta averta da las 7:00 – 19:00 e la

sonda da las 7:00 - 18:00. En
l’agentura èsi tranter auter pus-
saivel, da trametter brevs e pa-
chets e da far pajaments. Per la
vischnanca da Brinzauls sa mida
nagut. Là datti era en l’avegnir in
servetsch a chasa.

la vischnanca sustegna ils adversaris da l’iniziativa «basta taglias pau-
schalas». foto J. menolfi

San Murezzan: 50 000 francs per
mantegnair las taglias pauschalas
Suenter Puntraschigna ha era
San Murezzan decidì da su-
stegnair la campagna cunter
l’iniziativa che vul abolir la tag-
lia pauschala. Sco quai ch’il
schurnal regiunal da radio SRF
ha rapportà, sustegna San Murez-
zan la campagna cun 50 000
francs. Per San Murezzan sajan
las persunas che pajan ina taglia
pauschala impurtantas, betg mo

sco pajataglia mabain era sco pa-
truns da lavur en la regiun, ha il
president communal Sigi Asprion
argumentà. Decidì da betg su-
stegnair ils adversaris da l’inizia-
tiva aveva la vischnanca da Same-
dan mardi saira. Betg anc decidì
han Silvaplauna e S-chanf, sch’era
els vulan sustegnair la campagna
che vegn manada da l’Uniun gri-
schuna d’artisanadi e mastergn.

La banca gronda Credit Suisse
ha nudà in gudogn da 1,025
milliardas francs il terz quartal
dal 2014. Cun quai ha la banca
svizra pudì augmentar marcan-
tamain il gudogn cumpareglià
cun la medema perioda da l’onn
avant. Lura aveva la Credit Suis-
se fatg in gudogn net da 454
milliuns francs. Cun quest re-

sultat ha la Credit Suisse superà
las spetgas da las analisas. La
banca aveva quintà cun in re -
tgav da 888 milliuns francs.
Considerablamain meglras èn
stadas la fatschentas tar la banca
d’investment. Quellas han nu-
dà in gudogn, avant avair tratg
giu la taglia da 516 milliuns
francs.

Dapli gudogn per la Credit Suisse

Per gronda part sulegliv
Situaziun generala: Ina zona da
pressiun auta stabilisescha l’aura
en las Alps.
Oz: En l’entira Svizra per gronda
part sulegliv. En la bassa tschajera
enfin 1600 meters. Temperaturas
maximalas la damaun en il nord
enfin 3 grads, en il sid enfin
5 grads. Durant il di en il
nord tranter 8 e 13 grads,
en l’Engiadin’auta enfin 7
grads. En las muntognas
vent da l’ost.
Prognosa: Da sonda enfin mardi
en l’entira Svizra per gronda part
sulegliv. Sulettamain la sonda su-
entermezdi en il nord per part sur-
tratg ed insatge plievgia. En il nord
temperaturas durant il di enfin 14
grads, en il sid enfin 17 grads.

Cun il slogan «Na a la
furia da centralisar» èn

vegnidas rimnadas las sut-
tascripziuns per il referen-
dum cunter la legislaziun
executiva tar la refurma dal
territori. Sco en blers au-
ters cas ston ins constatar
er qua: L’etichetta è l’in, il
cuntegn l’auter.

Ils 23 da settember 2012
ha il pievel grischun ac-

ceptà la refurma dal terri-
tori cun 31 788 cunter
9 410 vuschs ed approvà la
revisiun parziala corre-
spundenta da la constituzi-
un chantunala en tut las
regiuns dal chantun. Qua
tras èn vegnidas creadas 11
regiuns che remplazzan ils
39 circuls, las 14 corpora-
ziuns regiunalas ed ils 11
districts.

Dispitaivla è unicamain
la concepziun organi-

satorica da las regiuns ch’è
tranter auter l’object da la
legislaziun executiva. Tenor
las disposiziuns legalas
actualas èn pussaivlas diffe-
rentas variantas per organi-
sar las corporaziuns regiu-
nalas; e differentas varian-
tas chattan ins er en la pra-
tica. Er las corporaziuns re-
giunalas cun in’organisazi-
un main cumplexa han sco
ch’i para liquidà lur incum-
bensas cun success.
Tscherts elements centrals
èn plinavant gia decidids:
Tras la revisiun parziala da
la constituziun chantunala
ha il pievel abolì la pres-
cripziun che la presidenta

regiunala resp. il president
regiunal stoppia en mintga
cas vegnir elegì dal pievel.

Tant la refurma da las vi-
schnancas sco er la re-

furma dal territori han tran-
ter auter la finamira da rin-
forzar la capacitad da presta-
ziun e l’independenza da las
vischnancas. La regenza ed il
cussegl grond èn sa decidids
per differentas strategias da
realisaziun: bottom up per
la refurma da las vischnan-
cas, top down per la refur-
ma dal territori. Ils adversa-
ris crititgeschan che la stra-
tegia da top down na dettia
a las vischnancas da la regi-
un betg pli la libertad da de-
cider sezzas davart l’organi-
saziun da la regiun, quai
ch’è per els ina perdita d’au-
tonomia resp. ina furia da
centralisar. Els emblidan
dentant che l’autonomia da
las vischnancas vegn rinfor-
zada pir da dretg: Las regi-
uns èn numnadamain col-
liadas stretgamain cun las
vischnancas tras quai che las
decisiuns vegnan prendidas
da las represchentantas e
dals represchentants da las

vischnancas. In rinforz da
l’autonomia sa mussa er en
quai ch’ina vischnanca na
vegn betg pli sfurzada da
surdar ina incumbensa,
sch’ella vul ademplir sezza,
vul dir en moda autonoma
questa incumbensa. La li-
bertad organisatorica cum-
plessiva actuala – che ha
schizunt laschà nascher par-
laments en Engiadin’Ota ed
en Surselva – è stada giusti-
fitgabla tar las corporaziuns
regiunalas cun lur dretgs e
duairs cumplessivs, ella è
dentant er stada dispitaivla.
Per las novas regiuns, ch’èn
concepidas da maniera to-
talmain differenta (mo
plaun executiv), na sa lascha
ina tala libertad organisato-
rica dentant betg giustifit-
gar. Quella stess en cuntra-
dicziun cun las finamiras
previsas per las regiuns,
numnadamain dad esser
simplas ed effizientas, da
pudair decider ed agir svelt e
da resguardar ils basegns da
las burgaisas e dals burgais.

Vischnancas fermas èn
il meglier garant per

ch’il federalissem funcziu-
nia. E federalissem è gist il
cuntrari da centralisaziun.

Jau sun persvadida ch’il
pievel grischun vegn ad

attribuir ils 30 da novem-
ber la dretga etichetta al
cuntegn ch’è en votaziun.
Na a la furia da centralisar?
Ma gea! Perquai in «gea» a
la legislaziun executiva tar
la refurma dal territori,
ch’il cussegl grond ha con-
cludì en la sessiun d’avrigl
en moda fitg clera cun 88
cunter 13 vuschs.

Na a la furia da centralisar?
Ma gea!

■ Tribuna PoliTica

Avenir Suisse cunter SRG SSR
■ (rtr) La fabrica da reflexiun
Avenir Suisse propona novs mo-
dels per promover las medias. En
il center stat la SRG SSR. Il pli
grond actur duai vegnir prendì

ord concurrenza e daventar in
furnitur da cuntegns gratuit, fi-
nanzià entras taxas; in uschen-
umnà public content provider.
Print, radio, televisiun ed online

sa maschaidan adina pli fitg. enor
Avenir Suisse dovria oz il di ina
promoziun neutrala a la tecnolo-
gia che s’orienteschia als cun-
tegns. 


